
Россия Федерациялӧн Коми Республикаса Веськӧдлан котыр да Беларусь Республикалӧн Гродненскӧй областнӧй олӧмӧ пӧртысь комитет костын вузасян-экономическӧй, научно-техническӧй да гуманитарно-культурнӧй ёртасьӧм йылысь

АРТМӦДЧӦМ
Россия Федерациялӧн Коми Республикаса Веськӧдлан котыр да Беларусь Республикалӧн Гродненскӧй областнӧй олӧмӧ пӧртысь комитет, кодъясӧс водзӧ шуӧма Сёрнитчысьясӧн, 

Россия Федерациялӧн Коми Республикаса Веськӧдлан котыр да Беларусь Республикаса Веськӧдлан котыр костын ёртасьӧм йылысь 1997 во ӧшым тӧлысь 16 лунся артмӧдчӧмлӧн положениеясӧ кутчысьӧмӧн,

Россия Федерацияса Коми Республика да Беларусь Республикаса Гродненскӧй обласьт костын кыкнанладорсянь ӧта-мӧдлы выгӧдаа йитӧдъяс паськӧдӧмын коланлун тӧд вылын кутӧмӧн да сыӧ эскӧмӧн, мый тайӧ ёртасьӧмыс восьтас выль позянлунъяс кык дінму сӧвмӧдӧмлы,

ӧткодь инӧд да ӧта-мӧдлы выгӧда юрподувъясӧ кутчысьӧмӧн,

сёрнитчисны улынджык пасйӧм йылысь:

1 статья
Сёрнитчысьяс ёртасьӧны Россия Федерацияса оланпастэчас да Беларусь Республикаса оланпастэчас серти.

2 статья
Сёрнитчысьяс сӧвмӧдӧны ёртасьӧмсӧ татшӧм юкӧнъясын:

экономика, промышленносьт, видз-му овмӧс, транспорт, вузасьӧм, инвестиция удж;

наука, техника, йӧзӧс велӧдӧм, йӧзлысь дзоньвидзалун видзӧм, йӧзлы социальнӧй отсӧг сетӧм;

культура да искусство;

туризм да спорт;

юӧртан да коммуникационнӧй технологияяс;

экология да вӧр-ва озырлунӧн колана ногӧн вӧдитчӧм.
3 статья
Сёрнитчысьяс асланыс компетенция серти отсалӧны сӧвмӧдны овмӧс нуӧдысь субъектъяслысь ӧтувъя уджсӧ сьӧмӧн могмӧдӧм йылысь, ивестиционнӧй, инновационнӧй, инфраструктурнӧй да мукӧд проект сьӧмӧн могмӧдӧм вылӧ гарантияяс сетӧм йылысь вӧзйӧмъяс видлалӧмӧн, торйӧн нин кӧні пасйӧма выль уджалан местаяс лӧсьӧдӧм, Россия Федерацияса да Беларусь Республикаса оланпастэчас серти.

Сёрнитчысьяс вежсьӧны опытӧн, кыдзи сӧвмӧдны предпринимательство, инвестиция удж, вот политика, йӧзӧс социальнӧя да инӧд боксянь дорӧм да уджӧн могмӧдӧм.

4 статья
Сёрнитчысьяс Россия Федерацияса оланпастэчас да Беларусь Республикаса оланпастэчас серти асланыс компетенция серти отсалӧны кырымавны да збыльмӧдны овмӧс нуӧдысь субъектъяс костын сырьё, сёян-юан, производственно-техническӧй мога прӧдукция, йӧзлы колана вузӧс вайӧм да услугаяс сетӧм вылӧ сёрнитчӧмъяс (контрактъяс).

Сетан вузӧс да услугаяс вылӧ ыджда, номенклатура, донъяс, а сідзжӧ ӧта-мӧдкӧд рӧштшӧт нуӧдан условиеяс да пӧрадок индыссьӧны сёрнитчӧмъясын (контрактъясын), кутшӧмъясӧс кырымалӧма овмӧс нуӧдысь субъектъяс костын, кутшӧмъяс кывкутӧны босьтӧм кӧсйысьӧмъяс збыльмӧдӧм вӧсна.

5 статья
Сёрнитчысьяс отсалӧны сӧвмӧдны вузасян рынокъяс, артмӧдны Россия Федерациялӧн Коми Республика да Беларусь Республикаса Гродненскӧй облысьт мутасын Россия Федерацияса оланпастэчас да Беларусь Республикаса оланпастэчас серти Россия Федерациялӧн Коми Республикаса да Беларусь Республикалӧн Гродненскӧй областнӧй овмӧс нуӧдысь субъектъясӧс петкӧдланінъяс.

Сёрнитчысьяс асланыс компетенция серти отсалӧны котыртны да нуӧдны овмӧс нуӧдысь субъектъясӧн вӧчан прӧдукция серти выставкаяс да ярмангаяс.

6 статья
Сёрнитчысьяс вежсьӧны вӧзйӧмъясӧн вузасян, промышленносьт, видз-му овмӧс, юӧртан да коммуникационнӧй технологияяс юкӧнын, а сідзжӧ Россия Федерацияса Коми Республикаын да Беларусь Республикаса Гродненскӧй обласьтын збыльмӧдан либӧ збыльмӧдны планируйтан водзӧ вылӧ инвестиция проектъяс йылысь юӧрӧн.

Сёрнитчысьяс вежсьӧны услугаяслӧн да экспортнӧй прӧдукциялӧн медшӧр сикас лыддьӧгъясӧн, кутшӧмӧс вӧчӧны овмӧс нуӧдысь субъектъяс вузасян-экономическӧй ёртасьӧмлысь окталун кыпӧдӧм могысь.
7 статья
Сёрнитчысьяс отсалӧны артмӧдны да збыльмӧдны ӧта-мӧдлы выгӧдаа ӧтувъя научно-техническӧй проектъяс да уджтасъяс медводз инновация удж да прикладнӧй туялӧмъяс юкӧнын.

Сёрнитчысьяс ӧтвылысь уджалӧны научно-техническӧй да инновация удж юкӧнын, асланыс компетенция серти отсалӧны котыртны опытӧн, туялӧмъяслӧн бӧртасъясӧн, йӧзӧдӧмторъясӧн да научно-техническӧй юкӧнын юӧрӧн вежсьӧм, участвуйтӧны ӧтувъя семинаръяс, симпозиумъяс, конференцияяс нуӧдӧмын.

Сёрнитчысьяс быд боксянь отсалӧны Россия Федерациялӧн Коми Республикаса да Беларусь Республикалӧн Гродненскӧй областнӧй наука учреждениеяс да вылыс тшупӧда велӧдчан заведениеяс костын ёртасьӧмлы.
8 статья
Сёрнитчысьяс ёртасьӧны, вежсьӧны юӧрӧн да удж опытӧн вӧр-ва гӧгӧртас видзан, экологическӧй безопасносьт могмӧдан да вӧр-ваӧн колана ногӧн вӧдитчан, торъя ёна видзан вӧр-ва мутасъяслысь система лӧсьӧдан, ва объектъяс видзан юкӧнын.

9 статья
Сёрнитчысьяс ёртасьӧны йӧзлысь дзоньвидзалун видзан юкӧнын, йӧзлысь дзоньвидзалун видзан юкӧнын услугаяс сетӧм кузя могъяс ӧтув решитӧм вылӧ Беларусь Республикаын вӧчӧм лекарство препаратъяс, медицина изделиеяс да оборудование рынок маркетингӧвӧя туялан юалӧмъяс кузя ӧтув уджалӧм пыртӧмӧн.

Сёрнитчысьяс отсалӧны нуӧдны йӧзлысь дзоньвидзалун видзӧмын мытшӧдъяс кузя специалистъяслысь кыкнанладорса делӧвӧй паныдасьлӧмъяс.

10 статья
Сёрнитчысьяс вежсьӧны социальнӧя сӧвмӧдан, гӧля олысь гражданалы социальнӧй отсӧг, торъя категорияа гражданалы социальнӧй отсӧг мераяс, челядя семьяяслы социальнӧй гарантияяс сетӧм, тӧрасян да тӧждысян, йӧзӧс социальнӧя могмӧдан юкӧнын удж котыртан комплекснӧй мытшӧдъяс решитӧм кузя йӧзӧс социальнӧя доръян органъяслӧн юӧрӧн да удж опытӧн. 
11 статья
Сёрнитчысьяс отсалӧны сӧвмӧдны культура да йӧзӧс велӧдан юкӧнын ёртасьӧмсӧ, та лыдын видзны да сӧвмӧдны Россия Федерацияса Коми Республикаын да Беларусь Республикаса Гродненскӧй обласьтын олысь войтыръяслысь культура да традицияяс, а сідзжӧ котыртны ӧтувъя удж ӧтйӧза ӧтувъяскӧд, творческӧй котыръяскӧд, национально-культурнӧй автономияяскӧд, ассоциацияяскӧд да фондъяскӧд.
12 статья
Сёрнитчысьяс отсалӧны котыртны да нуӧдны культура лунъяс, художественнӧй выставкаяс, фестивальяс, тематическӧй паныдасьлӧмъяс,  котыръяслысь да ӧткӧн сьылысьяслысь гастрольяс; вежласьны делегацияясӧн, выставкаясӧн да литератураӧн; пуктыны Россия Федерациялӧн Коми Республикаысь да Беларусь Республикаса Гродненскӧй обласьтысь авторъяслысь шылада да драмаа произведениеяс сцена вылын, нуӧдны тематическӧй паныдасьлӧмъяс да «гӧгрӧс пызанъяс»; збыльмӧдны ӧтувъя удж культура боксянь йӧзӧс югдӧдана удж да самодеятельнӧй творчествоын.

Сёрнитчысьяс зіля участвуйтӧны Россия Федерациялӧн да Беларусь Республикалӧн историяын да культурнӧй олӧмын юбилейнӧй да казьтылан кадпасъяслы сиӧм ӧтувъя меропритиеяс котыртӧмын да нуӧдӧмын.
13 статья
Сёрнитчысьяс отсалӧны лӧсьӧдны да сӧвмӧдны кыкнанладорсянь ёртасьӧм Россия Федерацияса Коми Республикаын да Беларусь Республикаса Гродненскӧй обласьтын котыртӧм том йӧзлӧн организацияяс костын.
14 статья
Сёрнитчысьяс отсалӧны сӧвмӧдны туризм Россия Федерацияса Коми Республикалысь да Беларусь Республикаса Гродненскӧй обласьтлысь вӧр-ва, культурнӧй вынйӧръясӧн, историческӧй наследиеӧн зіля вӧдитчӧм вылӧ бур условиеяс лӧсьӧдӧмӧн. 

Сёрнитчысьяс ӧтув уджалӧны туризм юкӧнын татшӧм нырвизьяс серти:

туристскӧй прӧдуктъяс юӧр да реклама отсӧгӧн кыпӧдӧм;

туризм инфраструктура, та лыдын сиктса туризм, бурмӧдӧм;

культураын лоӧмторъяс дырйи туризм сӧвмӧдӧм;

войтыркостса стандартъяслы лӧсялысь гӧститӧдчан зільӧм сӧвмӧдӧм;

мукӧд нырвизь серти.

15 статья
Тайӧ Артмӧдчӧмлысь положениеяс збыльмӧдӧм могысь Сёрнитчысьяс лӧсьӧдӧны сы дорӧ сёрнигижӧдъяс, ёртасян уджтасъяс, ӧтувъя мероприятиеяслысь планъяс.

Сёрнитчысьяс коланлун дырйи вермӧны котыртны вузасян-экономическӧй ӧтув уджалӧм сӧвмӧдӧм кузя уджалан группаяс, кутшӧмъяс кутасны видзӧдны ёртасьӧм бӧрся да коланлун дырйи лӧсьӧдны сійӧс бурмӧданногъяс йылысь вӧзйӧмъяс.
16 статья
Сёрнитчысьяс ас кадӧ юӧртӧны ёрта-ёртныслы Россия Федерацияса да Беларусь Республикаса оланпастэчасын вежсьӧмъяс йылысь, кутшӧмъяс вермӧны тӧдчыны тайӧ Сёрнитчӧм збыльмӧдӧм вылӧ.
17 статья
Тайӧ Артмӧдчӧм дорӧ вежсьӧмъяс да содтӧдъяс пыртӧны Сёрнитчысьяслӧн кыкнанладорсянь гижӧда сӧгласие серти да оформитӧны сёрнигижӧдъясӧн.
18 статья
Тайӧ Артмӧдчӧмлысь положениеяс гӧгӧрвоӧдӧм либӧ наӧн вӧдитчӧм серти лӧсявтӧмлунсӧ решитӧны Сёрнитчысьяс костын консультацияясӧн.
19 статья
Тайӧ Артмӧдчӧмыс кырымавсьӧ куим во кежлӧ да вынсялӧ Сёрнитчысьясӧн став удж, кутшӧмъяс колӧны сылӧн вынсялӧмлы, вӧчӧм йылысь медбӧр гижӧда уведомление босьтан кадпассянь.

Индӧм кадколастлӧн помасигӧн тайӧ Артмӧдчӧмлӧн выныс ачыс водзӧ нюжалӧ быд пӧрйӧ куим во кежлӧ сэтшӧм условие дырйи, кор Сёрнитчысьяс костысь некод водзвыв, но сыӧн вын воштытӧдз 3 тӧлысьысь оз сёрджык оз шыӧдчы мӧд Сёрнитчысь дорӧ гижӧда юӧртӧмӧн тайӧ Артмӧдчӧмлысь вын дугӧдны аслас кӧсйӧм йылысь.

Тайӧ Артмӧдчӧмлӧн вын помасьӧмыс оз инмы сы серти збыльмӧдан уджтасъяс да проектъяс збыльмӧдӧмлы, Сёрнитчысьяс кӧ гижӧмӧн эз сёрнитчыны мӧдтор йылысь.

Кырымалӧма Сочи карын 2015 вося кӧч тӧлысь 17 лунӧ кык экземплярӧн роч кыв вылын.
	Россия Федерациялӧн 

Коми Республикаса

Веськӧдлан котыр вӧсна

Беларусь Республикалӧн

Гродненскӧй областнӧй

олӧмӧ пӧртысь комитет вӧсна



	Пасйӧма:

Сыктывкар

2015 вося йирым тӧлысь 19 лун

112 №




Кожевина 8180 пас
